
I. Hyrje 

 

Komisioni për Çështjet Ligjore Administratën Publike dhe të Drejtat e Njeriut, në mbledhjen 

e datës 22 Maj 2024, në zbatim të nenit 104, të ligjit nr. 97/2016 “Për Organizimin dhe 

Funksionimin e Prokurorisë në Republikën e Shqipërisë”, si dhe neneve 18, dhe 103 të Rregullores 

së Kuvendit, mori në shqyrtim “Raportin mbi veprimtarinë e Prokurorisë së Posaçme për vitin 

2023”. 

 

Raporti vjetor, pasqyron të dhëna, për volumin e punës në hetim, volumin e punës në gjykim, 

ekzekutimin e vendimeve penale, konfiskimin e pasurisë në proces penal, përgjimet e 

komunikimeve elektronike etj.. 

Përmbledhja e Raportit të Prokurorisë së Posaçme për vitin 2023, u prezantua nga drejtuesi i 

Prokurorisë së Posaçme, Z. Altin Dumani. 

 

 

II. Baza Ligjore 

 

Në zbatim të nenit 104, të ligjit nr. 97/2016 “Për Organizimin dhe Funksionimin e Prokurorisë 

në Republikën e Shqipërisë”, si dhe neneve 18, dhe 103 të Rregullores së Kuvendit, Drejtuesi i 



Prokurorisë së Posaçme ka paraqitur “Raportin mbi veprimtarinë e Prokurorisë së Posaçme për 

vitin 2023”. 

 

Komisioni përgjegjës, bazuar në nenin 103, pika 3, të Rregullores së Kuvendit, organizoi 

seancën dëgjimore për shqyrtimin e raportit dhe në përfundim të diskutimeve hartoi një projekt-

rezolutë të vlerësimit të punës së institucionit, të cilën ia paraqet seancës plenare.  

 

Projektrezoluta përfshin vlerësime dhe konstatime lidhur me veprimtarinë e institucionit të 

pavarur, në rastin konkret të Strukturës së Posaçme Kundër  Korrupsionit dhe Krimit të Organizuar 

për vitin 2023 si dhe rekomandime, të cilat institucioni i pavarur duhet t’i realizojë gjatë ushtrimit 

të veprimtarisë së tij, për vitin 2024. 

 

 

III.  Diskutimi në Komision 

 

        Gjatë diskutimeve në komision Z. Dumani prezantoi raportin vjetor. Pas përfundimit të 

prezantimit të raportit vjetor, relatori e çështjes, i caktuar nga komisioni, Z. Pandeli Majko 

parashtroi mendimin e tij mbi raportin, dhe vlerësoi veprimtarinë e SPAK-së gjatë vitit 2023. Z. 

Majko i drejtoi disa pyetje drejtuesit të Prokurorisë së Posaçme lidhur me aspekte të veprimtarisë 

së tij.  

Pas diskutimeve dhe pyetjeve të deputetëve, u konstatuan disa arritje dhe problematika të 

këtij institucioni. U vlerësuan hetimet e Prokurorisë Posaçme dhe Byrosë Kombëtare e Hetimit për 

një sërë çështjesh të nivelit të lartë, të konkluduara në arrestime dhe dënime. Gjithashtu u vlerësua 

forcimi i komunikimit me publikun dhe nevoja për krijimin e një sistemi për menaxhimin e 

çështjeve, e cila do t’u japë më shumë mundësi institucioneve për transparencë dhe pavarësi në 

trajtimin e çështjeve. 

U diskutua mbi nevojën për trajnime të vazhdueshme për prokurorët dhe hetuesit e BKH-së, 

që të jenë të përgatitur për sfidat e kohës dhe teknologjisë, për standardizimin e praktikave të 

prokurorëve në trajtimin e çështjeve të ngjashme. 

U rekomandua intensifikimi i bashkëpunimit ndërinstitucional me policinë e shtetit dhe 

agjencitë shtetërore ligjzbatuese si dhe t’i kushtohet vëmendje krimeve zgjedhore dhe të hartohet 

një strategji për adresimin e tyre, duke qenë se viti 2025 është vit zgjedhor. 

Sa më sipër u sugjerua që të reflektohen në projektrezolutën që do miratohej nga Komisioni 

për vlerësimin e veprimtarisë së Strukturës së Posaçme Kundër Korrupsionit dhe Krimit të 

Organizuar (SPAK) për vitin 2024. 

Në mbledhjen e datës 03 Korrik 2024, Komisioni për Çështjet Ligjore Administratën Publike 

dhe të Drejtat e Njeriut, mori në shqyrtim projektrezolutën “Për vlerësimin e veprimtarisë së 

Strukturës së Posaçme Kundër  Korrupsionit dhe Krimit të Organizuar për vitin 2024”.  

IV. Përfundime  



     Në përfundim të mbledhjes, Komisioni miratoi projektrezolutën me votat pro të shumicës së 

anëtarëve të pranishëm në mbledhje dhe ia paraqet për miratim seancës plenare, sipas variantit që 

i bashkëlidhet këtij raporti. 

Kuvendi i Shqipërisë: 

 

 Duke vlerësuar rolin e Prokurorisë së Posaçme në ushtrimin e ndjekjes penale, hetimin, 

përfaqësimin e akuzës në emër të shtetit para Gjykatës së Shkallës së Parë kundër Korrupsionit 

dhe Krimit të Organizuar, Gjykatës së Apelit kundër Korrupsionit dhe Krimit të Organizuar 

dhe Gjykatës së Lartë; 

 Duke vlerësuar pavarësinë institucionale të Prokurorisë së Posaçme në drejtim të luftës kundër 

korrupsionit dhe krimit të organizuar;  

 Duke vlerësuar rritjen e besimit të publikut dhe të institucioneve ndërkombëtare ndaj 

Strukturës së Posaçme Kundër Korrupsionit dhe Krimit të Organizuar; 

 

Vlerëson veprimtarinë e Strukturës së Posaçme kundër Korrupsionit dhe Krimit të 

Organizuar për vitin 2023, për përmbushjen e funksioneve në këto drejtime:  

 

 Përmirësimit të treguesve statistikore të hetimeve të ndërmarra nga Prokuroria e Posaçme, 

veçanërisht për hetimet e nisura kryesisht, të interceptimit me pajisje fundore dhe të kërkesave 

për ndihmë juridike nga jashtë vendit, të cilat në krahasim me vitin 2022 kanë shënuar rritje të 

numrit respektivisht me 139%, 91% dhe 95%. 

 Rritjes së numrit dhe përmirësimit të hetimeve dhe konfiskimeve të pastrimit të parave, si 

rezultat i të cilave u miratua vendimi për daljen e Shqipërisë nga lista e juridiksioneve nën 

monitorim të shtuar, njohur ndryshe si “lista gri” e MONEYVAL. 



 Bashkëpunimit të mirë e të vazhdueshëm me agjencitë ligj zbatuese të BE-së përfshirë 

Europolin dhe Eurojust-in duke marrë pjesë në një sërë operacionesh ndërkombëtare të 

zbatimit të ligjit.  

 Progresit të shënuar në sekuestrimin dhe konfiskimin e pasurive të lidhura me krimin e 

organizuar, ku për vitin 2023 vlera e pasurive të sekuestruara dhe konfiskuara së bashku, është 

përllogaritur në rreth  41.5 milion Euro. 

 Sigurimin dhe forcimin e etikës në punë, nëpërmjet miratimit të akteve nënligjore konkrete, si 

dhe avancimi i mëtejshëm i punës për plotësimin e kuadrit rregullator për vlerësimin e riskut 

të brendshëm, lidhur me luftën kundër korrupsionit dhe krimit të organizuar. 

 Fuqizimit të kapaciteteve hetimore kryesisht në hetimet financiare dhe pasurore me veprime 

komplekse brenda dhe jashtë vendit, ku përfshihen edhe veprimet me kriptovaluta. 

 Përmirësimit të bazës logjistike në drejtim të ekspertimit të provave digjitale dhe përditësimin 

e laboratorit ekzistues me programet e fjalës së fundit. 

 Përfundimit të verifikimeve të plota nga Komisioni i Posaçëm i Verifikimit të Pasurisë dhe 

Pastërtisë së Figurës për Prokurorinë dhe GJKKO, për 60 kandidatë për personel administrativ 

ne Prokurorinë e Posaçme kundër Korrupsionit dhe Krimit të Organizuar si dhe vazhdimin e 

procesit për 13 kandidatë për Gjyqtarë në GJKKO. 

 Informimit të publikut për punën e Prokurorisë së Posaçme, nëpërmjet administrimit të 

përgjigjeve për 128 kërkesat për informacion të paraqitura për vitin 2023, ku interes më të 

shtuar kanë paraqitur ato të lidhur me hetimet në kuadër të veprave penale të krimit të 

organizuar, si dhe ato për qëllime terroriste, korrupsionin aktiv dhe pasiv të funksionarëve që 

ushtrojnë funksione publike. 

 

Kuvendi kërkon që Struktura e Posaçme kundër Korrupsionit dhe Krimit të Organizuar, 

për vitin 2024, të angazhohet veçanërisht dhe në këto drejtime:  

 

1. Të hartohet një strategji e posaçme për prioritizimin e çështjeve dhe procedimeve të mbartura; 

2. Të intensifikohen hetimet paralele financiare për rastet e krimit të organizuar, trafikut të 

paligjshëm, terrorizmit dhe pastrimit të parave. 

3. Të vijojë angazhimin në sigurimin e aplikimit të uniformizuar të standardeve të hetimit dhe 

ndjekjes penale, duke garantuar barazinë para ligjit. 

4. Të vijohet me forcimin e kapaciteteve njerëzore dhe teknike me fokus hetimet financiare e të 

kriptovalutave. 

5. T’i kushtohet vëmendje krimeve zgjedhore, veçanërisht fakteve të bëra publike në media para, 

gjatë dhe pas procesit zgjedhor, për të filluar hetimin kryesisht në rastet kur ka njoftime publike 

për kryerjen e një vepre penale. 

6. Të tregohet një vëmendje e shtuar ndaj denoncimeve që vijnë nga publiku si dhe të rritet numri 

i hetimeve të kryera nga prokurorët e Prokurorisë së Posaçme për çështje me ndjeshmëri të 

lartë publike. 

7. Të angazhohet në plotësimin e vakancave me qëllim funksionimin në eficencë të plotë të 

Prokurorisë së Posaçme dhe Byrosë Kombëtare të Hetimit. 



8. Të përmbyllë procesin e hartimit dhe miratimit të akteve të tjera nënligjore të cilat rezultojnë 

pa miratuar, për të përfunduar plotësimin e kornizës strategjike institucionale. 

9. Të angazhohet në pilotimin dhe testimin e Sistemit të Menaxhimit të Çështjeve, me qëllim 

vënien në efiçencë brenda vitit 2024, duke pasur parasysh rëndësinë e këtij sistemi në punën e 

Prokurorëve dhe Hetuesve të strukturës. 

10. Të angazhohet në përmbushjen me efektivitet të detyrimeve institucionale në kuadër të 

raportimeve gjatë procesit të integrimit në Bashkimin Europian.  

 

 

 

 

 

 

 

 

 

 

 

 

 

 

 

 

 

 

 

 


